提特書序
著此書不知自何處提特本係外教人入教後常偕宗徒葩韋泐遊厯宗徒遣之赴諸教會（見适凌福後書八章十三節）此提特為管理克梨特教會所立
聖宗徒葩韋泐達提特書
第一章
〇一上帝之僕葩韋泐、為伊伊穌斯合利斯托斯之宗徒、係為上帝於信衆所選者、即屬虔敬眞理知識者、二以望永遠之生命、乃無偽上帝在萬古之先所許者、三而屆期藉傳教顯示己之言、即循吾拯救者上帝命所託於我者、四書達提特、按公共信為我眞子、願恩寵、慈憐、安和、由吾上帝父、及吾拯救者主伊伊穌斯合利斯托斯予爾哉、〇五緣此、昔我留爾在克梨他為爾整理所缺失者、即在各城如我所命爾者設立長老、六若有人無疵可摘、為一婦之夫、其子女亦誠信者、不放蕩、或者遵約束、七蓋主教當如上帝之家宰、無疵可摘者、勿執己、勿舉怒、勿好酒、不毆人、勿貪汚利、八惟柔遠人、愛善良、廉潔、公義、聖潔、節制、九執持所學之信言、為以醇正之教勸勉責斥抗拒者、十蓋有多人為不順從、虛談者、欺惑者、於受割禮者尤甚、十一其口當拑閉、彼等因汚利之故、教所不當者、而傾覆全家、十二彼等有一詩家云、克梨他人常好誑言、形同猛獸、肚腹懶閑、十三此証確眞也、因此故當嚴責之、為彼等醇正於信、十四勿聽伊屋疊亞人之虛談、背眞理人之規例、〇十五於是為潔者無有不潔、為汚者及不信者一無所潔、乃彼等之知識及良心被汚矣、十六彼等自言識上帝、而其行遠之、原為可惡者、不順服者、絕於凡善事者、
第二章
一惟爾言當合乎醇正之教、二即勸老人當謹愼、端莊、廉潔、於信、於愛、於忍皆當醇正、三勸老婦容止當合乎聖潔、勿讒毀、勿嗜酒、以善教誨、四使少婦愛夫、愛子、五自禁、貞潔、處家良善、順服其夫、免上帝之言受謗、六亦當勸幼男自禁、七爾當於一切顯己為善事之模範、於傳教純全、端莊、無偽、八醇正之言無疵可摘、使仇敵自愧、蓋對我等毫無言可責、九勸奴僕當順服其主、在凡事取其悅、勿違其言、十勿窃取、乃顯盡忠信、以致於一切為吾拯救者、上帝教之飾、〇十一蓋上帝之恩寵已顯著、乃施救於衆人、十二教訓我等離不虔敬及世俗之情慾、當以自禁、公義、虔敬在此世度生、十三以待有福之望、與大哉上帝吾拯救者伊伊穌斯合利斯托斯榮光之顯現、十四彼為我等捨己、以救贖我等脫於凡不信、又潔淨我等為其所選之民、熱心為善事者、十五爾當以此言之勸之、且以諸權督責之、勿使人輕視爾、
第三章
一爾當提醒彼等順服衆執政者、秉權者、以備凡善事、二勿毀謗、勿爭競、乃當柔和、以凡溫柔待衆、三昔我儕亦為無知者、不順者、迷惑者、嗜慾及佚樂之奴僕、處於怨恨及嫉妬、為可惡、而互相厭惡、      四迨吾拯救者、上帝之恩寵仁愛顯著之時、五彼非由我等所行義之功、乃由己之慈憐以重生之洗、及聖神之復新拯救我等、六彼以其（聖神）因吾拯救者伊伊穌斯合利斯托斯豐注於我等、七使我等賴其恩寵而得稱義、只憑望為永遠生命之嗣子、八此言可信、〇小子提特乎、我欲爾以此確証使信上帝者務行善事、此為美、有益於人、九愚者之辯論、譜系、爭闘、及法律之爭、爾當遠之、蓋此等為虛妄無益、十異端人一次二次儆戒之後、則屏絕之、十一盖知如此之人背道及犯罪、乃自行定罪、十二我遣阿兒帖瑪、或提吸克、就爾之時、爾當速來至尼适坡泐就我、蓋我定在彼處過冬、十三夫法律師集那與阿坡羅斯爾當慇懃餽送之、使彼等毫無缺乏、十四為屬我等者亦當務習行善、為所湏之用、免不結果、十五偕我在者皆問爾安、問在信而愛我等者安、願恩寵偕爾衆在焉、阿民、

其中有三章
堂中有四節誦

